
Магілёў 2021
Комплекс трэніровачных заданняў па беларускай мове і літаратуры, складзены на аснове дзейнасці школьнага музея матэрыяльнай і духоўнай культуры “Скарбы”
1. Падбярыце аднаслоўныя  беларускія адпаведнікі да рускіх сінтаксічных канструкцый. ( па 1 б. за правільна падабраны адпаведнік) 
Ткацкий станок, овечья шерсть, ремесленник, занимающийся изготовлением изделий из овечьей шерсти, стекольный завод, высохшее озеро, коренной зуб, гнездо аиста, мастер по изготовлению обуви, мастер по пошиву одежды, приспособление для освещения помещения при помощи лучины. 
(Максімальная колькасць балаў—10) 
2. Уявіце, што вам трэба пачаставаць замежных гастей беларускімі нацыянальнымі стравамі. Складзіце меню першых страў, другіх і трэціх (напоі, дэсерты)
Калатуша, квас, збіцень, панцак, пірог з ягадамі, бабка,булён, калдуны, клёцкі, зацірка, мачанка з блінамі, верашчака.
(Максімальная колькасць балаў—6) 
3. Запішыце назвы прадметаў адзення (галаўных убораў), размеркаваўшы іх па слупках табліцы.
Брыль, кашуля, нагавіцы, панёва, фартух, пояс, вянок, намітка, саян, аблавуха, світа, андарак.
	Назвы мужчынскага адзення
	Назвы жаночага адзення
	Назвы адзення, якія насілі і мужчыны, і жанчыны

	
	
	


(Максімальная колькасць балаў—6) 

4. Прыгадайце і запішыце назвы святаў, якія звязаны з земляробчым календаром беларусаў ( па 0,5 балаў за кожны правільны адказ)

5. Як вядома, хлеб — страва інтэрнацыянальная. Менавіта хлебапёкам Старажытнай Грэцыі мы абавязаны словам ‘хлеб’. Выпішыце з верша П. Панчанкі “Хлебныя словы” назвы, якія звязаны з паняццем ‘хлеб’, растлумачце значэнне гэтых слоў. ( па 0,5 за правільна выпісанае слова, па 1 б. за правільнае тлумачэнне лексічнага значэння)
Адценне слоў—не глупства,
Ты ім не пагарджай. Скарынка. Скіба. Луста.
Акраец. Каравай.
Акраец — шлях, дарога
І зайцаў хлеб лясны.
Скарынка — сум, трывога
І боль былой вайны.
А скіба—дзень вясновы.
Ралля. Плугі. Сяўба. 
Наш хлеб — жыцця аснова
Працяг і барацьба. 
А луста слова сытнае,
Духмянае і шчодрае. 
А каравай вясельнае,
Святочнае яно,
На ручніку насеяна і радасць, і віно.
І справа тут не ў ежы
А ў смачным зместе слоў
І ў жытнім ветры свежым,
І ў звоне каласоў…
(Максімальная колькасць балаў—10,5)
6. Складзіце слоўнікавы артыкул з паняццем ‘абрус’, ‘дзяжа’ , ‘вянок’. (па 2 б. за кожнае слова)
(Максімальная колькасць балаў—6)
7. У інтэр’еры традыцыйнай беларускай хаты даволі шмат ёмістасцей, разнастайных па форме, аб’ёме і прызначэнні. Запішыце, як у беларускай гаспадарцы называецца:
1) Пасудзіна для кармлення жывёлы;
2) Прылада для збівання малака;
3) Пасудзіна для мыцця бялізны і купання;
4) Вялікая драўляная пасудзіна  з клёпак, сцягнутых абручамі, для заквашвання капусты
5) Драўляная пасудзіна  з  прамых клёпак для заквашвання цеста
6) Драўляная пасудзіна з вушкамі, у якой захоўвалі адзенне, каштоўныя рэчы
7) Драўляны або металічны коўш для зачэрпвання вады
Словы для даведкі: конаўка, дзяжа, балея, кадушка, бойка, ражка, кубел


8. Перакладзіце словы і словазлучэнні на беларускую мову
Декоративно-прикладное искусство-…, утюг-…, расписанное красками пасхальное яйцо-…, прялка…, кувшин из глины-…, детская колыбелька-…, праздничные лапти-…, женский национальный костюм-…, бабушкин сундук-…, красная нить-…, детская игрушка-…, оберег-….
(Максімальная колькасць балаў—10)
































Адказы
1. Ткацкий станок — калаўрот, овечья шерсть — воўна,  ремесленник, занимающийся изготовлением изделий из овечьей шерсти — шапавал, стекольный завод — гута,  высохшее озеро — азярышча,  коренной зуб — кутнік, гнездо аиста — буслянка , мастер по изготовлению обуви — шавец  , мастер по пошиву одежды — кравец, приспособление для освещения помещения при помощи лучины — лучнік.   
2. Першыя стравы: булён, панцак, калатуша, зацірка;
Другія стравы: бабка, верашчака, мачанка з блінамі, калдуны, клёцкі;
Дэсерты, напоі: квас, збіцень, пірог з ягадамі.
3. 
	Назвы мужчынскага адзення
	Назвы жаночага адзення
	Назвы адзення, якія насілі і мужчыны, і жанчыны

	Брыль, нагавіцы, аблавуха
	Панёва, фартух, вянок, намітка, саян, андарак, 
	Кашуля, пояс, світа


     Брыль — мужчынскі галаўны ўбор.
     Кашуля — вопратка з лёгкай тканіны, якая пакрывае верхннюю   частку цела і ўжываецца як частка бялізны ці верхняя вопратка
     Нагавіцы — штаны, традыцыйная частка мужчынскага касцюма
     Панёва — даўняе жаночае паясное адзенне
Фартух — жаночая адзежа, якую надзяваюць спераду на сукенку
Пояс — традыцыйны элемент нацыянальнага касцюма беларусаў 
Вянок — дзявочы галаўны ўбор
Намітка — галаўны ўбор замужніх жанчын
Саян — сарафан, спадніца з прышыўным ліфам-гарсэтам
Аблавуха — мужчынская шапка-вушанка з заечага, лісінага ці вавёрчынага футра
Андарак — саматканая паласатая або ў клетку спадніца.
Світа — верхняе мужчынскае і жаночае адзенне беларусаў
4. Юр’еў дзень, Сёмуха, Багач, Пакровы і інш. ( па 0, 5 б. за правільны адказ)
5. Луста, акраец, бохан, скарынка, каравай, зайцаў хлеб, скіба.
    Луста=скіба (адрэзаны вялікі плоскі кавалак хлеба ці сала)
      Акраец — кавалак хлеба, пірага, булкі, адрэзаны ад непачатага краю.
Бохан — выпечаны хлеб пераважна круглай формы
Скарынка — цвёрды вонкавы слой хлеба, пірага.
Каравай — вясельны абрадавы пірог круглай формы.
“Зайцаў хлеб”—рэшткі хлеба, прынесенага з лесу ці з дарогі.
6. Абрус, м. р., а — настольнік , тканы, вязаны або плецены выраб, прызначаны для засцілання стала. Лакальная назва – скацерка. Абавязкавы атрыбут традыцыйнай сямейнай і каляндарнай абраднасці беларусаў (уваходзіў у пасаг нявесты, ім накрывалі стол на Каляды, Вялікдзень і інш. святы). Апрача утылітарнай і абрадавай, выконваў важную ролю ў дэкаратыўным афармленні інтэр’ера хаты. 
Дзяжа, ж.р., ы — дзежка , хлебнiцa, бандарная пасудзіна для захавання  цеста на хлеб. Уяўляла невысокую кадушку на 20-40 л. з накрыўкай (века). Для прыгатавання цеста на блiны, аладкі ўжывалася дзяжа меншых памераў - блінніца.
Вянок, м.р., а- галоўнае ўпрыгожанне з кветак, зеляніны, стужак, паперы, пер’я і інш. ў форме кружка. Паводле спосабаў вырабу i аздаблення вянкі падзяляюцца на 4 віды: віты вянок з палявых кветак (адуванчык, валошка, рамонак); вянок-абручык – рабілі з лазы, галінак дрэва і абгортвалі разнаколернай тканінай ці паперай; вянок на каркасе – выраблялі з лубу, бяросты, кардону, накшталт сіта без дна (вышыней 10-16 см) і абцягвалі тканінай;  вянок-шапачка – рабілі з гнуткіх дубчыкаў, якія перапляталі, каб закрыць верх.
7. 1.Пасудзіна для кармлення жывёлы — ражка 
2. Прылада для збівання малака—бойка
3. Пасудзіна для мыцця бялізны і купання—балея
4. Вялікая драўляная пасудзіна  з клёпак, сцягнутых абручамі, для заквашвання капусты — кадушка
5. Драўляная пасудзіна  з  прамых клёпак для заквашвання цеста—дзяжа 
6. Драўляная пасудзіна з вушкамі, у якой захоўвалі адзенне, каштоўныя рэчы — кубел 
7. Драўляны або металічны коўш для зачэрпвання вады — конаўка 
8. Декоративно-прикладное искусство — дэкаратыўна-прыкладное мастацтва,   утюг — прас,  расписанное красками пасхальное яйцо — пісанка  (маляванка крашанка), прялка — калаўрот, кувшин из глины — гліняны збан,  детская колыбелька—дзяцячая  люлька, женский национальный костюм—жаочы нацыянальны касцюм, бабушкин сундук — бабулін  куфар, красная нить—чырвоная нітка, оберег — абярэг .









































Слоўнік этнаграфічных тэрмінаў
(на аснове дзейнасці школьнага музея матэрыяльнай і духоўнай культуры “Скарбы”
АБРУС, настольнік, тканы, вязаны або плецены выраб, прызначаны для засцілання стала. Лакальная назва – скацерка. Абавязкавы атрыбут традыцыйнай сямейнай і каляндарнай абраднасці беларусаў (уваходзіў у пасаг нявесты, ім накрывалі стол на Каляды, Вялікдзень і інш. святы). Апрача утылітарнай і абрадавай, выконваў важную ролю ў дэкаратыўным афармленні інтэр’ера хаты. 

АБУТАК, састаўная частка адзення, што арганічна дапаўняе яго у адзіным комплексе, выконваючы тыя ж функцыі. Падзяляецца на святочны i паўсядзённы (рабочы), зімовы i летні, мужчынскі і жаночы, якія, у сваю чаргу, можна класіфікаваць па матэрыялах i канструкцыі на шэраг варыянтаў. Матэрыяламі для абутка здаўна служылі скура, лен, пянька, воўна, кара, тканіны, дрэва.

АРНАМЕНТ (ад лац. ornamentum – упрыгожанне), узор з рытмічна ўпарадкаваных элементаў для аздаблення твораў выяўленчага і дэкаратыўна-прыкладнога мастацтва, прадметаў побыту, архітэктурных збудаванняў і інш.

АДЗЕННЕ, вопратка з тканін, скуры, футра i іншых матэрыялаў. Выконвае практычныя, эстэтычныя, сімволіка-абрадавыя, магічныя функцыі. Адзенне адлюстроўвае дух эпохі, пануючы стыль і моду, індывідуальны густ, псіхалогію чалавека, яго фізічны стан, узрост, сямейнае становішча, этнічную, сацыяльную і прафесійную прыналежнасць. 
Мужчынскае адзенне. У тыповым варыянце традыцыйны комплекс мужчынскага адзення складалі доўгая, амаль да каленяў, кашуля і штаны (нагавіцы) з даматканага палатна натуральнага (белага) колеру; галаўны ўбор - валеная з воўны або пашытая з сукна шапка, жылет і светлая кашуля з нешырокім накрухмаленым каўнерыкам і “матыльком” - галстукам.
Жаночае адзенне ўвасобіла ў сабе найбольш ярка і выразна багацце творчай фантазіі народа, яго этнічныя традыцыі, духоўныя памкненні і густы. Яно спалучыла ў сабе вялікую разнастайнасць кампазіцыйных форм, канструкцый, спосабаў упрыгожвання, яркую палітру фарбаў. Жаночы ўбор адпавядаў эстэтычным ідэалам народа, яго фальклорна-абрадавым звычаям, адлюстроўваючы паэтычнае бачанне навакольнага свету жыцця, гармонію прыроды і духа. Адзенне стасавалася з настроем душы, узростам і мясцовай традыцыяй. Кожная паважаючая сябе жанчына мела багаты гарнітур, дзе захоўваліся шматлікія рэчы, уборы для зімы і лета, будняў і свят, для розных жыццевых і бытавых сітуацый. Дзяўчаты рыхтавалі кублы ці куфры з пасагам, дзе асноўнае месца займалі тканіны, упрыгожванні і рознае адзенне. Амаль усе адзенне рабілася сваімі рукамі,  і па ім можна было меркаваць пра асабістыя якасці жанчыны, яе ўмелыя зграбныя рукі, майстравыя навыкі, мастацкія густы. У тыповым варыянце традыцыйны жаночы комплекс складалі доўгая палатняная кашуля (сарочка), спадніца (або андарак ці панева), фартух,безрукаўка.

БЯЗМЕН, даўняя ручная рычажная вага. Металічны або драўляны стрыжань з пастаянным грузам (гірай) на адным канцы i кручком ці чашкай для ўтрымання грузу на другім. На стрыжні шкала адліку i рухомая апора – абойма ці драцяная пятля. 
БРЫЛЬ, капялюш, мужчынскі галаўны ўбор беларусаў. Бытавалі плеценыя (з саломы, чароту, лазы, мятліцы i інш.), якія насілі летам, i валеныя з авечай воўны (лямцавыя), для любой пары года. 

БАНДАРНЫЯ ВЫРАБЫ,  драўляныя ёмістасці з клёпак для зберагання i дастаўкі прадуктаў, вадкіх, паўвадкіх i сыпучых рэчываў. 

БОРТНІЦТВА, архаічная форма пчалярства; збор меду дзікіх пчол. Узнікла ў глыбокай старажытнасці, шырока бытавала ў сярэднявякоўі і захоўвалася да 20 ст.

ВУПРАЖ, збруя для коннай або валовай запрэжкі. Паводле прызначэння падзяляецца на транспартную (для перавозкі пасажыраў i грузаў), сярод якой вылучаецца выязная, i рабочую (для работ з земляробчымі прыладамі - сахой, бараной, плугам i інш.). Да вупражы не адносіцца амуніцыя для верхавой язды. Паводле канструкцыйных асаблівасцей вылучаюць 3 тыпы (сістэмы) вупражы: хамутовую, шлейную i ярэмную. Хамутовая была пашырана на ўсей Беларусі, але найбольш у яе паўночна-усходняй частцы, на тэрыторыі Паазер’я (Падзвіння) і Падняпроўя, дзе здаўна асноўнай цяглавай сілай быў конь. Асноўная частка гэтай вупражы - хамут у комплексе з іншымі элемента- мi. Пры запраганні ў аглоблі выкарыстоўваюцца дуга, падсядзёлак, папруга, церазсядзе- лак, набадры; пры запраганні ў пастронкі ў пасажырскіх, часцей мнагаконных экіпажах замест хамута персі i карак коней аблягае спецыяльна сшытая шляя ў выглядзе шырокага рэменя. 

СТАЛЯРНЫЯ ВЫРАБЫ, разнастайныя па функцыянальным прызначэнні драўляныя вырабы; прадметы сталярства. Часцей за ўсе майстры-сталяры спецыялізаваліся на вырабе мэблі, прадметаў інтэр’ера, прыкладных элементаў жылля – аконных рам, дзвярэй, ліштваў, карнізаў, дахавых матэрыялаў і інш.

ВЯНОК, галоўнае ўпрыгожанне з кветак, зеляніны, стужак, паперы, пер’я і інш. ў форме кружка. Паводле спосабаў вырабу i аздаблення вянкі падзяляюцца на 4 віды: віты вянок з палявых кветак (адуванчык, валошка, рамонак); вянок-абручык – рабілі з лазы, галінак дрэва і абгортвалі разнаколернай тканінай ці паперай; вянок на каркасе – выраблялі з лубу, бяросты, кардону, накшталт сіта без дна (вышыней 10-16 см) і абцягвалі тканінай;  вянок-шапачка – рабілі з гнуткіх дубчыкаў, якія перапляталі, каб закрыць верх.

ВЫЦІНАНКА, выстрыганка, выразка, ажурны ўзор, выразаны з чорнай, белай ці каляровай паперы. Прынцып стварэння выцінанкі – наразанне краеў шматразова складзенага аркуша паперы, у выніку выразаны матыў паўтараецца адпаведна колькасці складвання.

ВЫШЫЎКА,  від народнага дэкаратыўна-прыкладнога мастацтва, у якім узор ці выява выконваюцца ўручную (іголкай, часам кручком) ці машынным спосабам на тканіне, скуры, лямцы i інш. матэрыялах ільнянымі, баваўнянымі, шаўковымі, металічнымі (залатымі, сярэбранымі) ніткамі, а таксама воласам, бісерам, жэмчугам, каштоўнымі камянямі і інш.
ВЕРАЦЯНО, старажытная ручная прылада для прадзення нітак. Уяўляла круглы драўляны стрыжань даўжынёй 25-35 см, патоўшчаны ў ніжняй частцы з больш вузкай “шыйкай” i галоўкай на канцы. Расчасаную кудзелю льну, воўны або пянькі замацоўвалі ў прасніцы, грабяні ці на палцы-рагульцы і пралі ў хатніх ці палявых умовах, накручваючы нітку на верацяно. Для павелічэння інерцыі руху, на канец верацяна насаджвалі прасліцу – круглы гліняны ці каменны грузік з адтулінай у цэнтры.

ГАРБАРСТВА, рамяство па вырабу скур для пашыву абутку. На Беларусі сыравінай служылі скуры рагатай жывёлы, зрэдку коней, свіней. Традыцыйная тэхніка вырабу скур уключала падрыхтоўчыя аперацыі (мачэнне, заленне, мяздрэнне, ачыстка ад шэрсці, абяззольванне, квашанне), дубленне (каб скура стала вiльгаценепранiкальнай) i апрацоўку (фарбаванне, пакрыццё тлушчам. глянцаванне i інш.). 

ГАЛАЎНЫЯ ЎБОРЫ, частка адзення, што надавала яму функцыянальную завершанасць, яскрава адлюстроўвала пол, узрост, сямейнае і сацыяльнае становішча, стэрэатыпы і этыку паводзін у розных бытавых сітуацыях. Апрача практычных, выконвалі важныя эстэтычныя, этнакультурныя і абрадава-рытуальныя функцыі.

ГАФТ (ад польск. haft вышываны ўзор, вышыўка), ручная ці машынная вышыўка каштоўнымі матэрыяламі (шаўковымі, залатымі, сярэбранымі ніткамі, жэмчугам, каштоўнымі ці штучнымі камянямі, з 19 ст. – бісерам, мішурой і інш.) па шоўку, аксаміце, парчы і інш. тканінах. Выкарыстоўваюць разнастайныя тэхнічныя прыемы гафта – гладзь, высокарэльефнае шыцце “па карце”, “у прыкрэп” і інш. Узор бывае плоскі, пукаты, ажурны, накладны.

ГАНЧАРСТВА, выраб рэчаў гаспадарчага i дэкаратыўна-прыкладнога характару з гліны. Вядома многім народам свету як адно з найстаражытнейшых рамёстваў. На тэрыторыі Беларусі пачатковая форма ганчарства з ручной фармоўкай вырабаў i абпалам на вогнішчы вядома з часоў неаліту. У 10-13 ст., з уваходам ва ўжытак ганчарнага круга, ганчарства вылучалася ў спецыялізаванае рамяство; у гэты час склаліся асноўныя формы і асартымент ганчарных вырабаў, большасць з якіх без асаблівых змяненняў дайшлі да 20 ст. Росквіту ганчаства дасягнула ў 16-18 ст.

ГРЭБЕНЬ,  прылада для расчэсвання лену, пянькі і воўны. Mеў 2 канструкцыйныя формы: невялікую дошку (даўжыня 50-70 см) у сярэднюю частку якой набіваліся драўляныя ці жалезныя зубы, і цэльную драўляную пласціну (даўжыня 80-110 см) з выразанымі зубамі на адным, больш шырокім канцы і брусковым стрыжнем – на другім.

ГЛАДЗЬ, від вышыўкі. Вядома са старажытнасці многім народам. На Беларусі як від народнай вышыўкі (гладзь лічаная, адвольная, 1- ці 2-баковая, прамая, касая і інш.) ужывалася для аздаблення кашуль, фартухоў, намітак, ручнікоў і інш.
ДЗЯЖА, дзежка, хлебнiцa, бандарная пасудзіна для захавання  цеста на хлеб. Уяўляла невысокую кадушку на 20-40 л. з накрыўкай (века). Для прыгатавання цеста на блiны, аладкі ўжывалася дзяжа меншых памераў - блінніца.

ЕЖА, харчовыя прадукты, стравы, напіткі, а таксама будзеннае ці святочнае застолле, трапеза. Ежа - натуральная патрэба, умова жыццядзейнасці i здаровага ладу жыцця; разам з тым ежа - этнакультурная з’ява, што адлюстроўвае народныя веды, нацыянальныя традыцыі, рэлігійныя ўяўленні, этыкет, сацыяльную прыналежнасць, уклад жыцця i стан грамадства. Кожны народ мае сваю гіcтарычна вызначаную кухню, якая характарызуецца пэўным наборам прадуктаў i страў, спосабамі ix прыгатавання, смакам, сістэмай харчавання, культурна-бытавымі і сімволіка-абрадавымі функцыямі.

ЖЫЛЛЁ, жытла, уладкаванае месца, збудаванне, дзе жывуць людзі. Архітэктурнае аблічча жылля, яго экстэр’ер i інтэр’ер адлюстроўваюць узровень цывілізацыі, лад жыцця i побыт народа. У першабытную эпоху жылле ўяўляла часцей за ўсё лёгкае збудаванне (тыпу шалаша цi будана), агароджанае вастраколамі, ці больш грунтоўна ўладкаваную зямлянку. Людзі сяліліся па высокіх берагах рэк, па краі балот, якія служылі ім прыроднай аховай ад ворага. У плямён зарубінецкай культуры (3 ст. да н.э. – 4 ст. н.э.) асноўным тыпам жылля былі паўзямлянкі і наземныя пабудовы на 10-24 м2 слупавой канструкццыі з адкрытымі агнішчамі i печамі-каменкамі. У плямён сярэдняй i пaўночнай Беларусі (т.зв. штрыхавікоў i днепрадзвінцаў) жыллем служылі доўгія шматкамерныя дамы слупавой канструкцыі з невялікімі памяшканнямі для кожнай сям’і, у цэнтры якіх уладкоўваліся агнішчы, абкладзеныя каменнямі. Побач з жылымі памяшканнямі знаходзіліся будоўлі для захавання харчовых прыпасаў і загоны для жывелы.

ІНТЭР’ЕР ЖЫЛЛЯ, унутраная прастора, функцыянальна і эстэтычна арганізаваная. Уключае аб’ёмныя формы ўнутранага памяшкання, узаемныя прапорцыі, мэбліроўку, мэтазгодную расстаноўку хатніх рэчаў, дэкаратыўнае афармленне, убранства, асвятленне. Разнастайныя рэчы хатняга ўжытку, падсобны інвентар, мэбля, тканіны, адзенне, посуд, харчовыя прыпасы займалі ў сістэме свае звыклае месца, размяшчаліся ў пэўнай паслядоўнасці i парадку, раскрываючы шырокую панараму народнага жыцця. Інтэр’ер стварае асобы мікраклімат, настрой душы i сведчыць не толькі пра матэрыяльны, але i духоўны лад жыцця, уласцівае кожнаму народу культурнае асяроддзе, народныя звычаі, абрады, вераванні. Асобую ролю ў інтэр’еры традыцыйнага жылля адыгрывалі тыя рэаліі, што выконвалі жыццёва важныя практычныя i ідэйна-абрадавыя функцыi: печ, парог, покуць, стол, лавы, светач, абразы, ручнікі, посцілкі, кубел (цi куфар) з пасагам, святочнае адзенне, кухонны посуд, дзяжа і інш.

КАВАЛЬСТВА, выраб рэчаў утылітарнага і дэкаратыўна-прыкладнога прызначэння з жалеза шляхам гарачага ці халоднага кавання; ад традыцыйнага беларускага рамяства.  Адрозніваюць кавальства ручное і машыннае (робіцца на ковачных машынах або ў штампах).
КАДАЎБ, выдзеўбаная са ствала дрэва пасудзіна розных памераў цыліндрычнай ці блізкай да яе формы. Лакальныя назвы – кадоўб, калдуб, ліпаўка, дуплянка. 

КАЛАЎРОТ, самапрадка, прылада для механізаванага прадзення лену і воўны ў хатніх умовах. На Беларусі вядома два тыпы калаўрота: стаяк (больш характэрны для заходніх раенаў) і ляжак (пераважаў ва ўсходніх і паўночна-ўсходніх раенах). Абодва тыпы мелі аднолькавыя рабочыя часткі: кола, педаль (шатун, ківач), якой кола прыводзілася ў рух, і прадзільны апарат, які складаўся са стрыжняў, размешчанай на ім шпулькі для намотвання пражы і маленькіх калесікаў, злучаных пры дапамозе шнуроў з вялікім колам.

КАФЛЯ (ням. Kachel), керамічныя пліткі, для абліцоўкі печаў, камінаў, сцен у памяшканнях. З адваротнага боку маюць выгляд адкрытай скрынкі (румпы) для замацавання ў муроўцы. З папярэдняга (вонкавага) боку бываюць гладкія, рэльефныя, пакрытыя белай або каляровай глазурай (маелікавыя кафлі), а таксама неглазураваныя (тэракотавыя); паводле формы – плоскія, вуглавыя, карнізныя. Вырабляюцца з сярэднепластычных ганчарных мергелістых і фаянсавых глін у драўляных формах ці ўручную. Сфармаваную кафлю высушваюць, потым абпальваюць у печах.

КАДУШКА, бандарная, радзей выдзеўбаная пасудзіна розных памераў у форме ўсечанага конуса, звужаная кверху. Называлася таксама кадзь, кадка. Звычайна рабілася без вушак. Выкарыстоўвалася для захавання прадуктаў - квашанай капусты i буракоў, салёных агуркоў, грыбоў, соку, квасу i інш. 

КОШ, плеценая ёмістасць розных памераў для захоўвання i транспарціроўкі сыпкіх і штучных рэчываў, пераважна харчовых прадуктаў. Кошы рознай формы paбілі з лазы, сасновай, радзей дубовай дранкі, каранеў хваевых дрэў, ліпавай i бярозавай кары, саломы, рагозу.  Паводле функцыянальных асаблівасцей кош можна ўмоўна падзяліць на посуд для патрэб паўсядзеннага ўжытку, для захоўвання мясных прадуктаў (саж), ёмістасці пад збожжа (кораб, шыян, саламянік), посуд для пераносу грузаў на плямах (кашэль, вярэнька) i вазовыя кошы i палукашы. У першай групе найбольш пашыраны былі кошы паўкруглай формы, плеценыя з лазовых прутоў.

КРОСНЫ, ткацкі стан з навітай асновай для ткання ў хатніх умовах. Найбольш важныя часткі i прыстасаванні пашыраных на Беларусі гарызантальных кроснаў - ставы (апорны каркас), на якіх мацаваліся навоі (для асновы i тканіны); ніты, у якія прапускаліся ніткі асновы; берда з набіліцамі для прыбівання ўтку: панажы, кацелкі для прывядзення ў рух нітоў і ўтварэння зева пры тканні.

КУФАР (ням. koffer скрыня), скрыня, драўляная емістасць для захоўвання тканін, адзення, бялізны, каштоўнасцей; від мэблі. Вядомы многім народам Еўропы з сярэдневякоўя, прататыпам куфра лічыцца егіпецкі саркафаг. Здаўна пашыраны і на Беларусі ў мяшчанскім і магнацкім асяроддзі; выкарыстоўваўся і як  сховішча каштоўнай цэхавай маемасці. Меў выгляд масіўнай нізкай драўлянай ці металічнай скрыні з плоскім ці пукатым верхам, часта па-мастацку акаванай, з унутраным замком складанай канструкцыі ці вялікай драўлянай, з акоўкай па кантах, фарбаванай у чорны ці зялены колер. У беларускім сялянскім інтэр’еры набыў пашырэнне з канца 19 ст., замяніў бандарныя кублы.

КРАВЕЦТВА, рамяство па пашыве верхняга адзення з палатна, сукна, футра (пераважна з аўчыны). Вядома з даўніх часоў. У 16 ст.  ў буйных беларускіх гарадах узніклі кравецкія цэхі (у 1634 Магілеўскі цэх атрымаў каралеўскі прывілей).

КАШУЛЯ, сарочка, від легкага плечавога адзення; старажытны і ўстойлівы кампанент традыцыйнага народнага касцюма. Са старажытных часоў мужчыны насілі доўгую (амаль да каленяў) кашулю  на штаны пад пояс. Жанчыны на доўгую кашулю адзявалі паясное адзенне – спадніцу, андарак, паневу. Традыцыйная жаночая кашуля мела свабодны тунікападобны крой, што нярэдка ўскладняўся плечавымі ўстаўкамі-полікамі. Яе шылі з ільнянога кужалю (тонкае даматканае палатно); часам у будзенных сарочках кужаль складаў только верхнюю частку (чэхлік), а ніжнюю (постаўку) – менш дыхтоўнае, зрэбнае палатно. У шляхецкім саслоўі кашулі шылі ў залежнасці ад маемаснага стану з кужэльных, баваўняных, шаўковых тканін; тут яны раней сталі нацельным адзеннем, на якое надзявалі кофты і сукенкі з каляровых адамашкі, аксаміту і інш. “заморскіх” тканін. Кашуля мела нешырокі стаячы або адкладны каўнер.

ЛАПЦІ, легкі будзенны абутак. Шылі са скуры (сырамяці) ці плялі с пяньковых, ільняных аборак, ліпавага, лазовага лыка, бяросты.

НАРОДНАЕ ДЭКАРАТЫЎНА-ПРЫКЛАДНОЕ МАСТАЦТВА, галіна народнай творчасці, якая ўключае выраб па-мастацку аформленых прылад працы, хатняга начыння, бытавога абсталявання, транспартных сродкаў, посуду і інш. Мае ярка выяўлены нацыянальны характар, адлюстроўвае самабытнасць жыцця народа, яго эстэтычныя ідэалы і погляды. Гарманічна спалучае утылітарныя, практычныя функцыі вырабаў з мастацкімі задачамі,  што дасягаецца умелым выкарыстаннем дэкаратыўных магчымасцей матэрыялу, прастатой кампазіцыі, яснасцю мастацкай мовы. 

ПРАНІК, пляскаты драўляны брусок з ручкай, якім перылі (пралі) бялізну пры мыцці, палотны пры адбельванні, а таксама абівалі лён, проса.

ПРАСНІЦА, старадаўняя драўляная прылада для прадзення воўны, ільняной i пяньковай кудзелі. На Беларусі бытавалі 4 асноўныя тыпы: лапатападобная, П. - грэбень, П.- рагулька, П.- кій.
ПОЯС, апаяс, неад’емная частка беларускага нацыянальнага адзення. Шырока ўжываліся нашымі продкамі крывічамі, дрыгавічамі, радзімічамі больш за тысячу гадоў таму. Спосаб насіць кашулю навыпуск паверх нагавіц пад П. трывала захоўваўся ў сялянскім асяроддзі яшчэ у першых дзесяцігоддзях 20 ст. З’яўленне на людзях без пояса лічылася непрыстойнасцю, нявыхаванасцю, дрэнным тонам. Выраз «распаясаўся» якраз бярэ пачатак у тым часе і культурным асяроддзі з адпаведнымі бытавымі звычаямі, маральнымі каштоўнасцямі і адносіцца да неахайнага чалавека, які неадэкватна сябе паводзіць у грамадскіх месцах. П. насілі мужчыны і жанчыны, сяляне і шляхта.

ПОКУЦЬ, чырвоны кут, самае шаноўнае i сімвалічна значнае месца ў традыцыйнай хаце. Размяшчалася ў дальнім ад увахода вуглу, па дыяганалі ад печы. Тут віселі абразы, убраныя ўзорнымі ручнікамі, стаяў стол, на якім заўседы пакідалі хлеб-соль, тут сям’я абедала і ў будні, і ў святы.

ПАВУК, прасторавая кампазіцыя з саломы, папяровых кветак, зерняў лубіну, фасолі і інш.; традыцыйнае ўпрыгожванне інтэр’ера беларускага народнага жылля. Вядомы таксама ў інш. еўрапейскіх народаў. Як і інш. вырабы з саломы, павук у старажытнасці лічыўся сімвалам урадлівасці і ўраджайнасці, яго падвешвалі над сталом.

ПЕЧ хатняя, прыстасаванне для прыгатавання гарачых страў, выпякання хлеба, абагравання памяшкання, сушкі і інш. Поліфункцыянальнасць печы вызначала яе важную ролю ў паўсядзенным побыце, традыцыйных звычаях, абрадах і вераваннях беларусаў.
У інтэр’еры хаты селяніна печ звычайна займала месца ў бліжнім ад уваходзе куце і была звернута вусцем да падоўжанай сцяны з вокнамі. Унутры печ мела под, на якім палілі дровы і гатавалі страву, зверху -  паднябенне; закрывалася яна засланкай. Паводле будаўнічых матэрыялаў вядомы печы: каменка, глінабітная і цагляная, якія прыкметна адрозніваюцца канструкцыйнымі асаблівасцямі.   

ПОСУД, прадметы бытавога, гаспадарчага і утылітарна-мастацкага прызначэння для прадуктаў харчавання, страў, вадкасцей i інш. Адносна матэрыялу бывае металічны (чыгунны, медны, алюмініевы, латунны, алавяны, мельхіеравы), керамічны (гліняны, фарфоравы, фаянсавы), драўляны, саламяны, лубяны, шкляны, лазовы, пластмасавы i інш. Паводле выканання - каваны, літы, штампаваны, выдзеўбаны, бандарны, такарны, плецены i інш. Нярэдка посуд аздабляецца разьбой, размалеўкай, гравіраваннем, чаканкай, выпальваннем, лепкай, чарненнем, эмалямі і інш. 
Вядомы ўсім народам свету, вызначаецца характэрнымi нацыянальнымi асаблівасцямі, канструктыўнымі формамі, падкрэсленымі несклаладаным дэкорам (хвалістыя выціснутыя паяскі на плечыках, ангобны роспіс у выглядзе рысак i паяскоў), ярка выяўленым натуральным колерам чарапка з маляўнічымі пацекамі палівы ці характэрным дэкорам, набытым у працэсе апрацоўкі (чорна-карычневыя плямы пры загартоўцы, бліскучыя палоскі на матавым чорным фоне пры дымленні). 
Посуд рознага прызначэння і ёмістасці выраблялі з дрэва. У залежнасці ад тэхналогіі ён падзяляўся на бандарныя вырабы (кадушкі, дзежкі, бочкі, барылкі, цэбры, ражкі, кублы, вёдры, даёнкі, бойкі і інш.), выдзеўбаны посуд (начоўкі, кадаўбы, міскі, карцы і інш.), такарны (сальніцы, ступкі, міскі, талеркі і інш.); збіваны (скрыні,      карыты, сальніцы і інш.). З бяросты вырблялі посуд для каштоўных прадуктаў (бочачкі на мед, сальніцы і інш.); з лубу – емістасці на збожжа, насенне, садавіну (лубянкі, рэшаты, сявенькі). З лазы, лыка, саломы, лучыны, берасцяных стужак  плялі посуд  розных форм i прызначэння для сыпкіх прадуктаў  - ад маленькіх гарлачыкаў і корабаў да вялікіх у рост чалавека кублаў і шыяноў на збожжа. Некаторыя віды посуда мелі пэўную емістасць і служылі мераю вадкіх і сыпкіх рэчываў (напр., бочка віленская, гарнец, кварта і інш.). Традыцыйны народны посуд вызначаецца прастатой і лагічнасцю форм, ярка выяўленай функцыянальнасцю і практычнасцю.

ПІСАНКІ, маляванкі, крашанкі, дэкараваныя курыныя яйкі. У побыце беларуcaў i інш. еўрапейскіх народаў вядомы здаўна. У дахрысціянскі перыяд былі звязаны з веснавымі святамі, сімвалізавалі абуджэнне прыроды, яе пладавітасць і жыццевасць; з прыняццем хрысціянства ўвайшлі ў абрад святкавання Вялікадня. Найбольш пашыраны спосаб аздаблення – васкаванне. Яйка з папярэдне нанесеным спецыяльнай бляшанай леечкай, шпількай, цвіком васковым узорам фарбавалі ў растворы натуральных (шалупінне цыбулі, кара дрэў, адвары траў) ці штучных фарбавальнікаў. На каляровым фоне атрымліваўся белы ўзор - у тых месцах, якія закрыты воскам і не прапускалі фарбавальнік. Каб атрымаць паліхромны ўзор, яйка паслядоўна апускалі ў розныя фарбавальнікі – ад светлых да цемных: кожны раз наносячы новы ўзор з воску. На Беларусі переважала аднатонная расфарбоўка. 

ВЫДЗЕЎБАНЫ ПОСУД, адзін з відаў драўляных ёмістасцей, прадметаў даубёжнага рамяства. Па вонкавай форме падзяляецца на карытападобны i цыліндрычны (конусападобны). Карытападобны выдзеўбаны посуд служыў для шматразовага паўсядзённага выкарыстання: карыты і камягі для кармлення свойскай жывёлы, ночвы для мыцця бялізны, пыланкі для правейвання круп, карцы для пітвы. Цылiндрычны выдзеўбаны посуд, часцей з накрыўкай, ужываўся звычайна для захоўвання розных прыпасаў: кадаўбы на зерне, ліпаўкі на мед, фаскі на масла ці мед.

РУЧНІК, прадаўгаваты кавалак тканіны абрадавага, дэкаратыўнага i утылітарнага прызначэння. Бытуе ў краінах Цэнтральнай Еўропы. Шырыня звычайна 25-45 см, даўжыня 1-3 м. На Беларусі вядомы з глыбокай старажытнасці са з’яўленнем ткацтва. Ручнікі-уціральнікі служылі  для бытавых патрэб, у ручніках-трапкачах насілі ў поле абед. Да пачатку 20 ст. ручнікі шырока ўжывалі ў дэкаратыўных і абрадавых мэтах. Ручнікамі-набожнікамі прыбіралі абразы; ручнікі былi абавязковым атрыбутам у вясельных, радзінных, пахавальных і інш. абрадах: на іх прымалі народжаных, яны ўваходзілі ў пасаг нявесты жаніху, сватам, родным жаніха; іх перавязвалі цераз плячо свата, пасцілалі пад ногі маладым у час вянчання; на ручніках апускалі труну ў магілу, ix павязвалі на магільны крыж. У часы засухі, войнаў, эпідэмій жанчыны адной вескі за дзень ці ноч ткалі  ручнік-абыдзеннік, які вешалі на прыдарожны крыж, абносілі вакол вескі, праганялі па ім хатнюю жывелу.
РАЗЬБА ПА ДРЭВЕ, спосаб апрацоўкі драўніны з дапамогай спецыяльных інструментаў (нажа, разца, сякеры, свердзела, пілы i інш.). Выкарыстоўваецца пры вырабе прадметаў побыту, посуду, транспартных сродкаў, прылад працы, для ўпрыгожання будынкаў, стварэння скульптур, мастацкіх вырабаў i інш. Пашырана са старажытнасці ў многіх народаў свету. На Беларусі вядома з часоў каменнага веку; пашыраны некалькі яе відаў: контурная разьба выконваецца заглыбленымі лініямі на гладкім фоне, нагадвае гравіраванне; выемчатая разьба (пераважна трохгранна-выемчатая) утварае ўзор, заглыблены ў гладкі фон; рэльефная разьба мае заглыблены фон і ўзнятыя над ім формы выявы – нізкарэльефныя (барэльеф) ці высокарэльефныя (гарэльеф); скразная разьба (ажурная) не мае фону і ўяўляе сабой ажурную кампазіцыю; аб’емная разьба стварае трохмерную выяву, звычайна скульптуру.

СТУПА традыцыйная прылада для апрацоўкі  зерня на крупы. Выкарыстоўвалася i для іншых мэт. На Беларусі былі пашыраны ручная i нажная ступы.

СЯДЗІБА, сялiба, двор, комплекс жылых i гаспадарчых пабудоў разам з дваром, агародам i садам, якія складаюць інндывідуальную гаспадарку селяніна. Тэрмін “сядзіба” ужываецца на Беларусі з 15 ст. Яго пашырэнне звязана з правядзеннем аграрнай рэформы 1557, т. зв. валочнай памеры, калі новыя пасяленні закладваліся на сядзібным (сярэднім) полі. Форма сядзібы залежала ад шырыні надзелу i мела выгляд падоўжанага прамавугольніка. Сядзібныя пляцы размяшчаліся найчасцей перпендыкулярна да шляхоў зносін, а ў валочных пасяленнях - на абодвух баках вуліцы. Падзел сямей i працэс класавага расслаення прывялі да змяншэння памераў i ліквідацыі двухбаковых сядзіб.

СКІНДАЧКА, дзявочы галаўны ўбор. Называлі таксама апаяска, завязка, шырынка. Кроілі ў выглядзе ручніка з даматканага кужэльнага палатна рознай танальнай адбелкі, радзей з белага паркалю або чырвонай у бела-блакітныя папярочныя паскі баваўнянай даматканкі (шырынёй 10-30, даўжыней 70-140 см). Завязвалі на патыліцы так, каб не закрывала макаўку галавы, а свабодныя канцы звісалі на спіну ці грудзі.

СЕРП, прылада для жніва. Вядомы з часоў неаліту, пра што сведчаць археалагічныя знаходкі крэмневых сярпоў. Да канца 19 ст. сярпы рабілі з жалеза, якое выплаўлялi ў руднях з мясцовай балотнай руды, рэжучую частку зазубрывалі. На Беларусі паўсюдна бытавалi сярпы паўкруглыя (сферычныя) i падоўжаныя (авальныя).

СУРВЭТКА, узорысты тканы, вязаны, плецены, гафтаваны ці вышываны выраб з лену, бавоўны, шоўку і інш. матэрыялаў для аздаблення жылога інтэр’ера. Маюць форму прамавугольніка, круга, квадрата, шматвугольніка, эліпса і інш. На Беларусі традыцыйныя сурвэткі – белыя, аздобленыя пераважна чырвонай вышыўкай геаметрычнага характару, з сярэдзіны 20 ст.- і паліхромнай раслінай.
САЛЬНІЦА, пасудзіна для ўтрымання солі. У традыцыйным народным побыце былі найбольш пашыраны драўляныя сальніцы, якія адрозніваліся памерамі, формай, тэхнікай вырабу і дэкаратыўным аздабленнем.

ТКАЦТВА, выраб тканіны з пражы шляхам перапляцення нітак асновы і ўтка. Сыравіна для ткацтва – ільняныя, баваўняныя, шарсцяныя, шаўковыя, сінтэтычныя, штучныя ніткі. Вядома амаль усім народам свету. Узнікла ў неаліце, пашыралася ў большасці народаў у перыяд першабытнаабшчыннага ладу. Ткалі ўручную  на вертыкальных або гарызантальных ткацкіх станках, з 18 ст. – і на механічных. На Беларусі ткалі на прымітыўных ткацкіх прыстасаваннях (бердзечках, дошчачках, паўнітах) вядома з першабытных часоў, з 11-13 ст. пашыраецца ткацтва на кроснах. У 16-17 ст. ткацтва было шырока развітым рамяством, гарадскія ткачы-рамеснікі аб’ядноўваюцца ў цэхі.

ФЛЯНДРОЎКА, спосаб аздаблення драўляных i керамічных вырабаў, заснаваны на расчэсванні свежага фарбаванага слою ў выглядзе зігзагаў, хваль, палос. Вядома з канца 19 ст. Шафы. камоды, куфры, ложкі, зробленыя з хвоі, бярозы, фарбавалі алейнымі фарбамі жоўта-карычневых адценняў, потым гумавым ці скураным грабеньчыкам наводзілі хвалістыя палосы, якія імітавалі фактуру каштоўнай драўніны.

ХАМУТ, асноўны элемент хамутовай, пераважна коннай вупражы.

ЦЭП, прылада для малацьбы збожжа ўручную. Складалася з лёгкай гладка выструганай палкі (цапільна) у рост чалавека i ўдарнага біча, што мацаваўся да яе раменьчыкам (гужыкам), радзей - жалезным кальцом ці ланцужком. Снапы збожжа расцілалі ў гумне на таку i малацілі бічамі звычайна чарадою, ходзячы па крузе.

ЦЭБАР, цэбр, шайка, бандарная пасудзіна для разнастайных патрэб хатняй гаспадаркі. Рабіўся з гладка выструганых кляновых, дубовых, хваёвых, асінавых i інш. клёпак, якія расстаўляліся вакол круглага днішча i трывала сцягваліся гнуткімі абручамі (з ля- шчыны ці дубу); меў вушкі, якія ўтваралі 2 падоўжаныя клёпкі. Форма цэбара цыліндрычная, чуць пашыраная кверху; даужыня клёпак – 50-60 см, сярэдняя умяшчальнасць 20-30 л. 

ЦАЦКА, прадмет, прызначаны для дзіцячых гульняў. Узнаўляючы рэальныя i ўяўныя рэчы i вобразы, дапамагае дзіцяці пазнаваць навакольны свет, служыць адным са сродкаў разумовага, эстэтычнага i фічнага выхавання. Змест i знешні выгляд цацкі вызначаюцца канкрэтнымі выхаваўчымі задачамі ў адпаведнасці з узростам, развіццем і інтарэсамі дзіцяці. Адрозніваюць дыдактычныя, тэхнічныя, тэатральныя, музычныя, спартыўныя, цацкі-забаўлянкі. Цацка заўсёды нясе на сабе адбітак сацыяльнага ладу грамадства, узроўню яго культуры, нацыянальных мастацкіх традыцый i эстэтычных запатрабаванняў. Цацкі выкарыстоўваюцца таксама як сувеніры, мастацкія вырабы для аздаблення інтэр’ераў.

ШАПАВАЛЬСТВА, выраб (валенне) з воўны шапак, шляп, валёнак, сукна i інш. Ужо у 16-17 ст. былі вядомы рамеснікі-шапавалы, або магерачнікі, якія валілі галаўныя ўборы розных фасонаў: магерка, брылі, кучмы, а таксама сукно, лямцы. 

ШАВЕЦТВА, рамяство па вырабе скуранога абутку. На Беларуси бытавала са старажытных часоў, пра што сведчаць археалагічныя знаходкі i пісьмовыя крыніцы. У Нацыянальным музеі гісторыі і культуры Беларусі зберагаюцца шавецкія драўляныя капылы 9-10 ст. Пры раскопках старажытнага Полацка ў пластах 11-14 ст. знойдзены боты, паўбоцікі, чаравікі. Боты, чаравікі былі паўсядзенным абуткам пануючых саслоўяў, заможных гараджан, рамеснікаў.

